
Հայաստանի Հանրապետության կառավարության 2016 թվականի փետրվարի 18-ի «Հայաստանի Հանրապետության էլեկտրաէներգետիկական համակարգի պետական ընկերությունների ֆինանսական առողջացման ծրագրի մասին» №6 արձանագրային որոշման (հարց 40) 4-րդ կետի, Հայաստանի Հանրապետության և Վերակառուցման և զարգացման միջազգային բանկի միջև 2016 թվականի մայիսի 12-ին ստորագրված «Էներգետիկայի ոլորտի ֆինանսական առողջացման ծրագիր» Վարկային համաձայնագրի դրույթների կատարման նպատակով,  «Բաժնետիրական ընկերությունների մաuին» Հայաuտանի Հանրապետության oրենքի 27-րդ հոդվածի 2-րդ կետի «ա» ենթակետին,  67-րդ հոդվածի 1-ին կետի «գ» ենթակետին և 68-րդ հոդվածի 7-րդ կետին համապատասխան` Հայաստանի Հանրապետության կառավարությունը որոշում է.
1. Հայաստանի Հանրապետության օրենսդրությամբ սահմանված կարգով լուծարել «Հայգազարդ» փակ բաժնետիրական ընկերությունը (գտնվելու վայրը` քաղ. Երևան, Մյասնիկյան պող. 5/1, պետական գրանցման համարը` 264.140.00001):
2. Հայաստանի Հանրապետության էներգետիկ ենթակառուցվածքների և բնական պաշարների նախարարին՝ Հայաստանի Հանրապետության անունից մասնակցել «Հայգազարդ» փակ բաժնետիրական ընկերության ընդհանուր ժողովին և կողմ քվեարկել՝ ընկերության լուծարման և լուծարային ծրագիրը հաստատելու մասին որոշումների ընդունմանը:
[bookmark: _GoBack]3. Հայաստանի Հանրապետության կառավարությանն առընթեր պետական գույքի կառավարման վարչության պետին` սույն որոշումն ուժի մեջ մտնելուց հետո 15-օրյա ժամկետում «Հայգազարդ» փակ բաժնետիրական ընկերության լուծարման աշխատանքներն իրականացնելու նպատակով ստեղծել լուծարման հանձնաժողով` դրա կազմում ընդգրկելով Հայաստանի Հանրապետության  էներգետիկ ենթակառուցվածքների և բնական պաշարների նախարարության (մեկ անդամ), Հայաստանի Հանրապետության ֆինանսների նախարարության (մեկ անդամ), Հայաստանի Հանրապետության արդարադատության նախարարության (մեկ անդամ), Հայաստանի Հանրապետության կառավարությանն առընթեր պետական եկամուտների կոմիտեի (մեկ անդամ) և Հայաստանի Հանրապետության կառավարությանն առընթեր պետական գույքի կառավարման վարչության (երկու անդամ՝ հանձնաժողովի նախագահ և անդամ-քարտուղար):
4. Հայաստանի Հանրապետության  էներգետիկ ենթակառուցվածքների և բնական պաշարների նախարարին՝ լուծարման հանձնաժողովի ստեղծումից հետո մեկամսյա ժամկետում ապահովել «Հայգազարդ» փակ բաժնետիրական ընկերության համապատասխան փաստաթղթերի և գույքի, այդ թվում՝ դրամական միջոցների, արժեթղթերի և գույքային իրավունքների հանձնումը լուծարման հանձնաժողովին:
5. Սահմանել, որ`
1) «Հայգազարդ» փակ բաժնետիրական ընկերության պարտատերերի հետ հաշվարկներն ավարտելուց հետո դեբիտորական պարտքերի և այլ պահանջների իրավունքները վերապահվում են Հայաստանի Հանրապետության ֆինանսների նախարարությանը.
2) «Հայգազարդ» փակ բաժնետիրական ընկերության պարտատերերի պահանջների բավարարումից հետո մնացած գույքի առկայության դեպքում այն հանձնվում է Հայաստանի Հանրապետության կառավարությանն առընթեր պետական գույքի կառավարման վարչության տնօրինությանը:


ՀԻՄՆԱՎՈՐՈՒՄ

«Հայգազարդ» փակ բաժնետիրական ընկերությունը լուծարելու մասին» ՀՀ կառավարության որոշման նախագծի վերաբերյալ


	1.
	Անհրաժեշտությունը

	
	ՀՀ կառավարության 18.02.2016թ. «ՀՀ էլեկտրաէներգետիկական համակարգի պետական ընկերությունների ֆինանսական առողջացման ծրագրի մասին» №6 արձանագրային որոշման (հարց 40) 4-րդ կետի համաձայն և ՀՀ կառավարության և ՎԶՄԲ միջև 12.05.2016թ. ստորագրված «Էներգետիկայի ոլորտի ֆինանսական առողջացման ծրագիր» Վարկային համաձայնագրի պայմաններով (Ցանկ 2-ի IV Բաժնի A2-րդ կետի աղյուսակի ՄԿՑ 2) նախատեսվում է մինչև 2016թ. տարեվերջ ընդունել «Հայգազարդ» ՓԲԸ-ի բաժնետիրոջ որոշում` ընկերությունը լուծարելու մասին և հաստատել լուծարման ծրագիր:

	2
	Ընթացիկ իրավիճակը և խնդիրները

	
	  «Հայգազարդ» ՓԲԸ-ն ստեղծվել է ՀՀ կառավարության 18.09.1998թ. «ՀայՌուսգազարդ» ՓԲԸ-ի գործունեությունն ապահովող առաջնահերթ միջոցառումների մասին» N568 որոշման հիման վրա: ՀՀ գազի համակարգի նախկին` տասնմեկ պետական փակ բաժնետիրական ընկերությունները   միացման ձևով վերակազմակերպվել են և ստեղծվել է «Հայգազարդ» ՓԲԸ-ն: ՀՀ կառավարության 06.11.2003թ. N1694-Ն որոշմամբ ՀՀ սեփականությունը հանդիսացող «Հայգազարդ» ՓԲԸ-ի բաժնետոմսերի կառավարման լիազորությունները վերապահվել է ՀՀ էներգետիկայի նախարարությանը: 
     Ընկերության ստեղծման հիմնական նպատակն է եղել` կազմակերպել գազի նախկին համակարգի ընկերություններից փոխանցված դեբիտորական և կրեդիտորական պարտքերի սպասարկումը, առևտրա-միջնորդական գործառնությունների իրականացումը, կապված «ՀայՌուսգազարդ» ՓԲԸ-ի կանոնադրական կապիտալի համալրման նպատակով ռուսական կողմին հանձնված գույքի դիմաց ստացվող բնական գազի ներկրման և իրացման հետ:
Բաշխիչ էլեկտրական ցանցերի մասնավորեցումից հետո ՀՀ կառավարության 22.08.2002թ. «Հայաստանի էլ. ցանցեր» ՓԲԸ-ի դեբիտորական և կրեդիտորական պարտքերը փոխանցելու մասին» N 1318-Ա որոշման համաձայն «Հայգազարդ» ՓԲԸ-ին են փոխանցվել 01.10.2002թ. դրությամբ «Հայաստանի էլ. ցանցեր» ՓԲԸ-ի հաշվեկշռում հաշվառվող  էլեկտրաէներգիայի և այլ գործունեության գծով չհավաքագրված դեբիտորական պարտքերը  և «Հայէներգո» ՓԲԸ-ի հանդեպ ունեցած «Հայաստանի էլ. ցանցեր» ՓԲԸ-ի կրեդիտորական պարտքը:
ՀՀ կառավարության 16.06.2006թ. «Հայաստանի Հանրապետության էներգահամակարգի կառավարման բարելավմանն ուղղված միջոցառումների մասին» N896-Ն որոշման համաձայն ՀՀ էներգետիկայի նախարարության ենթակայության «Հայէներգո», «Հրազդանի ՋԷԿ», «Սևան-Հրազդանյան կասկադ» փակ բաժնետիրական և «Պետպոլիմեր» սահմանափակ պատասխանատվությամբ ընկերությունները վերակազմակերպվել  և միացվել են «Հայգազարդ» ՓԲԸ-ին: 
ՀՀ էներգահամակարգում իրականացված կառուցվածքային բարեփոխումների արդյունքում նշված ընկերությունները դուրս էին բերվել արտադրող-տեղափոխող-բաշխող շղթայից և արտադրական գործունեություն չէին իրականացնում: Այդ ընկերությունների հաշվեկշիռներում մնացել էին հիմնականում գազի և էլեկտրաէներգետիկական համակարգի չհավաքագրված դեբիտորական և կրեդիտորական պարտքերը, ինչպես նաև շղթայով միմյանց հանդեպ խոշոր չափերի պահանջի իրավունքներ (պարտքեր): 
Անցած տարիների ընթացքում ընկերության գործունեությունը եղել է առկա ապրանքանյութական արժեքների օտարումը և դեբիտորական պարտքերի հավաքագրումը: Վերջին տարիների իրականությունը ցույց է տալիս, որ ընկերության հաշվեկշռում մնացած ապրանքանյութական արժեքները իրացվելի չեն (ոչ պիտանի են), իսկ դեբիտորական պարտքերը գերազանցապես առանց հիմքերի պարտքեր են և դրանց գանձման աշխատանքները գրեթե անհնարին է` պարտապան կազմակերպությունների լուծարված, սնանկ ճանաչված լինելու, դրանց գտնվելու վայրը հայտնի չլինելու և որ ամենաէականն է` հայցային վաղեմությունները բաց թողնված լինելու պատճառով: 

	3.
	Կարգավորման նպատակը, բնույթը և ակնկալվող արդյունքը

	
	ՀՀ էներգետիկայի ոլորտի պետական ընկերությունների ֆինանսական առողջացման ծրագրի իրականացման շրջանակներում ՀՀ կառավարությունը որոշել է լուծարել «Հայգազարդ» ՓԲԸ-ն, ինչը պայմանավորված է ընկերության հետագա գործունեության աննպատակահարմարությամբ և համակարգի ընկերությունների ֆինանսական միջոցների արտահոսքը՝ իրենց գործունեության հետ չկապված ծախսերի վրա, կանխելու նպատակով:

	4.
	Նախագծի մշակման գործընթացում ներգրավված ինստիտուտները և անձիք   

	
	      ՀՀ էներգետիկ ենթակառուցվածքների և բնական պաշարների նախարարության աշխատակազմ: 





ՏԵՂԵԿԱՆՔ

«Հայգազարդ» փակ բաժնետիրական ընկերությունը լուծարելու մասին» ՀՀ կառավարության որոշման նախագծի վերաբերյալ ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ կամ լրացումներ կատարելու անհրաժեշտության վերաբերյալ

«Հայգազարդ» փակ բաժնետիրական ընկերությունը լուծարելու մասին» ՀՀ կառավարության որոշման նախագծի ընդունման կապակցությամբ այլ իրավական ակտերում փոփոխություններ կամ լրացումներ կատարելու անհրաժեշտություն չկա:





ՏԵՂԵԿԱՆՔ

«Հայգազարդ» փակ բաժնետիրական ընկերությունը լուծարելու մասին»   ՀՀ կառավարության որոշման նախագծի ընդունման կապակցությամբ պետական կամ տեղական ինքնակառավարման մարմինների բյուջեներում ծախսերի և եկամուտների էական ավելացման կամ նվազեցման վերաբերյալ


«Հայգազարդ» փակ բաժնետիրական ընկերությունը լուծարելու մասին» ՀՀ կառավարության որոշման նախագծի ընդունման կապակցությամբ պետական բյուջեում ծախսերի և եկամուտների ավելացում կամ նվազեցում չի նախատեսվում:

